
CYNGOR CYMUNED LLANBERIS 
____________________________ 

 
COFNODION CYFARFOD MIS MAI 2021:   
Cofnodion Cyfarfod y Cyngor a gynhaliwyd yn Y Ganolfan, Llanberis nos Fercher 12fed o Fai, 2021, am 7 y.h.  
Estynwyd croeso gan y Cadeirydd i’r aelodau i'r cyfarfod cyntaf gyda'n gilydd ers mis Rhagfyr. 
 
1 PRESENNOL ac YMDDIHEURIADAU: 
Ward Padarn:  Rhys ap Gwilym (Cadeirydd), Gwilym Evans, Olwen Gwilym, Bethan Holding, Heather L Jones, Cyng. 
Kevin Morris Jones, Kim Jones, Helen Sharp,. 
Ymddiheuriadau:  Iwan Harding, Claudia O’Donnell, Trystan Thomas 
Ward Peris:  Iola Owen, Llinos Haf Pritchard.  Hefyd yn bresennol:  Dei Tomos (Clerc). 
 
2 DATGAN BUDDIANT:  
Cofnodir, os yn berthnasol, o dan y gwahanol benawdau. 
 
3 CADARNHAU COFNODION: 
Cadarnhawyd cofnodion cyfarfod nos Fercher 14eg o Ebrill, 2021 fel rhai cywir ac fe'i llofnodwyd gan y Cadeirydd.  
Cynnig ac eilio: HLJ / KJ. 
 
4 MATERION YN CODI O’R COFNODION:        
1. Cynllun Cyfaill: 
Y gwasanaeth yn dal ar gael. 
2. Cae Chwarae Ger y Llyn: 
Yn dilyn trafferthion gyda fframwaith siglen y plant bach trafodwyd y gost o drwsio yn erbyn prynu un newydd. Wedi 
ystyried costau a parhad yr offer penderfynwyd o blaid un newydd. Cafwyd y penderfyniad unfrydol. 
3. Cae Chwarae Dôl Elidir: 
Cafwyd cadarnhad gan Gyngor Gwynedd (CG) y bydd y giat i'r cae yn cael ei haddasu i'w gwneud hi'n bosib i rieini 
fynd a chadair olwyn neu goets babi i'r cae. 
4. Cae Pob Tywydd UEFA: 
Er iddo gael enw cwmni arall, doedd y Clerc hyd yma ddim wedi cael ail bris. 
5. Cyrn y Band: 
Adroddodd y Clerc iddo ysgrifennu at Ysgol Dolbadarn, ond na chafodd ateb. 
6. Parc Bach: 
Adroddwyd i'r gwaith gael ei gwblhau ar y giat. 
 
6 MATERION ERAILL 
1. Digwyddiadau'r Haf, Llanberis: 
Mae Cyngor Gwynedd wedi ymgynghori ynglŷn a nifer o rasus go sylweddol y cafwyd cais i'w caniatau yn Llanberis yn 
mis Medi a Hydref. Penderfynwyd ei bod yn anodd ymateb a rhagweld sut effaith a gaiff y pandemig ar fywyd pob 
dydd erbyn hynny. A fydd Llanberis wedi ei foddi gan ymwelwyr ynte a fydd cyfyngiadau yn parhau. Bydd yn rhaid i'r 
trefnwyr ddilyn canllawiau Llywodraeth Cymru yn naturiol, ond roedd rhai yn synnu fod bwriad i gynnal digwyddiadau 
torfol o gwbl eleni. Penderfynwyd nad oedd gwrthwynebiad mewn egwyddor, ond roedd pryder nad oedd digon o 
wybodaeth ar gael am y digwyddiadau ac awgrymwyd yn gryf na ddylent fod yn cynnwys cannoedd lawer o 
gystadleuwyr.  
Mynegwyd hefyd fod angen gwell trefn na'r hyn a welwyd yn y gorffennol, o ran sŵn a masnachu (dylid rhoi cyfle i 
fusnesau lleol) a pwysleisiwyd na ddylid cynnwys ffair. Soniwyd os mai Dôl y Goeden fyddai'r lleoliad fod angen 
sicrhau nad oedd pobl leol yn colli defnydd y cae am ddyddiau cyn ac wedi'r digwyddiad, a nodwyd mai i Bwyllgor y 
Ganolfan yr oedd y diolch am gyflwr presennol ardderchog y cae. Yn y diwedd lles y gymdogaeth sy'n bwysig a sicrhau 
mai masnachwyr lleol fydd yn elwa. 
2. Arwyddion:  
Nodwyd y bu cwyn am ddiffyg Cymraeg ar nifer o arwyddion. Dywedwyd hefyd eu bod yn orniferus mewn rhai 
mannau a bod amheuaeth a oedd rhai wedi cael caniatâd cynllunio. Cytunwyd y dylid ymchwilio i'r hyn a nodwyd. 
Mewn perthynas a iaith a dwyieithrwydd gofynnwyd i'r aelodau anfon at y Clerc enghreifftiau o ddwyieithrwydd a 
lle'r oedd yr iaith Gymraeg yn cael lle amlwg gan fusnesau. 

3. Yswiriant y Cyngor: 
Gyda yswiriant y Cyngor yn dod i ben ar ddiwedd y mis roedd cwmni Zurich, yswirwyr presennol y Cyngor, wedi cynnig 
prisiau am flwyddyn, tair neu bum mlynedd, gyda'r cytundeb hwyaf yn eithriadol gystadleuol. Penderfynwyd 
ymrwymo wrth y cwmni, gyda'r un pris blynyddol,  am bum mlynedd. Cynnig ac eilio: KJ / OG. 
4. Maes Parcio: 
Nodwyd fod nifer yn gwersylla heb ganiatad a bod rhai'n cynnau tân yno hefyd. Yn amlwg mae'n hen bryd i CG gael 
trefn ar y safle. 
5. Cae Chwarae a Maes Parcio Nantperis: 
Roedd y Clerc wedi derbyn cwyn am y cae chwarae: roedd cyflwr y rwber yn annerbyniol ac roedd mainc wedi 
diflannu. Roedd wedi cysylltu a'r adran briodol yn CG ac wedi cael sicrwydd y bydd y materion yn cael sylw. 
Adroddwyd bod sbwriel yn cael ei adael yn y Maes Parcio a mynegwyd fod y biniau oedd wedi eu cloi yn tynnu 
sbwriel. Addawodd y Clerc wneud ymholiadau 
6. Enw'r Mynydd (Yr Wyddfa ac Eryri): 
Ar gais y Cadeirydd cafwyd trafodaeth ynglŷn a'r ymdrech ddiweddar i gael Awdurdod Parc Cenedlaethol Eryri i 
ddefnyddio'r enw Eryri yn lle Snowdonia ac i alw'r Wyddfa wrth ei enw Cymraeg yn unig. Methu wnaeth cynnig y 
Cynghorydd o Feirionnydd ond fe ddywedodd yr Awdurdod fod oblygiadau'r cynnig i'w ystyried yn y dyfodol. 
Fyddai deddfu ddim yn bosib ynglŷn ac enw fel hyn ond fe allai APCE osod esiampl trwy ollwng yr enw Snowdon a 
Snowdonia a defnyddio yr enwau Cymraeg yn unig. Maes o law fe allai'r enwau Saesneg ddiflanu fel a ddigwyddodd 
yn achos mynydd uchaf gogledd America a adwaenir bellach fel Denali ac nid Mount McKinley, felly hefyd Uluru 
(Ayers Rock) yn Awstralia, er yno mae'r ddau enw yn cael eu defnyddio gyda'r enw brodorol yn gyntaf, a'r enw 
hwnnw yn ennill tir. Yn achos Denali cais gan lywodraeth Alaska wnaeth arwain at y newid enw. Yn y ddau achos 
cafwyd cydnabyddiaeth i'r enwau brodorol. Cytunwyd mai da o beth fyddai hynny yma a gyda pleidlais unfrydol 
penderfynwyd anfon at Brif Weithredwr yr Awdurdod i fynegi hynny ac i ofyn am ddefnyddio Yr Wyddfa ac Eryri yn 
unig ymhob ymwneud a'r mynydd a'r Parc Cenedlaethol. Cynnig ac eilio: BH / IO. 
 
7 CYNLLUNIO: 
Cyngor Gwynedd: 
C21/0443/15/DT - 3 Stryd Ianci, Llanberis - Cais ar gyfer codi llawr ychwanegol i'r estyniad cefn presennol a chodi 
estyniad unllawr to un-codiad ar hyd ochr yr eiddo - Dim sylw. 
 
8 GOHEBIAETH: 
1. HSBC - Siec 202501 heb glirio:  
Daeth gohebiaeth ychwanegol ynglŷn a'r siec o £4,000 i CG a oedd heb ei chlirio ddwy flynedd yn ôl. Erbyn hyn mae 
Banc Barclays (BB) a oedd wedi talu i CG ond heb hawlio'r arian o'n cyfri ni yn ogystal a HSBC (ein Banc) wedi cysylltu 
gysylltu yn dweud y bydd yr arian yn cael ei hawlio yn mis Mehefin. Yn ôl llythyr BB mae siec yn dal yn weithredol am 
chwe mlynedd. Dyddiad y siec oedd Mawrth 2019 (nid Mai fel yng nghofnodion Ebrill eleni), felly mae'n ymddangos 
fod BB a'r hawl i fynnu'r arian er y blerwch ar eu rhan. Mae ail lythyr HSBC yn cydnabod yr hawl hwnnw. Perthyn i 
gyfrifon blwyddyn ariannol 2018-19 yr oedd y siec ac mae wedi ei dangos fel siec heb ei chlirio yn ein cyfrifon.  
2. Cais am Linellau Melyn - Llainwen: 
Cafwyd cwynion am barcio ar yr allt sy'n arwain at Llainwen Ucha'. Roedd pryder na fyddai modd mewn argyfwng i 
gerbydau fel ambiwlans neu frigad dân gyrraedd at y tai uchaf. Roedd y llythyr yn gofyn am gefnogaeth i linellau 
melyn dwbl ar un ochr i'r ffordd. Roedd y Clerc wedi anfon llythyr at Adran Priffyrdd CG, ac wedi cael ateb i'r llythyr yn 
dweud iddo gael ei drosglwyddo i'r Uned Trafnidiaeth.  Mae disgwyl iddynt gysylltu. Roedd rhai o'r aelodau yn amau a 
oedd y sefyllfa mor ddrwg, ond eraill yn cadarnhau ei bod felly ar adegau. 
3. Cau stryd: 
Roedd Stryd y Farchnad wedi bod ar gau am rai dyddiau. Dywedodd y Clerc na chafodd siawns i roi gwybod i'r aelodau 
gan mai yn ystod bore cynta'r cau y cafodd wybod. Ambell dro mae'n rhaid cau stryd ar fyr rybudd, ond roedd y 
gwaith yma yn amlwg yn un a drefnwyd ymlaen llaw, gresyn na allai CG roi gwybod mewn da bryd. 
 
9 MATERION ARIANNOL: 
1) Yn y Banc ar yr 28ain o Ebrill, 2021   
Cyfrif Cyfredol: £15,802.06 Cyfrif Cadw: £5,366.02 
 
2) Cadarnhawyd y taliadau canlynol:  
      CYFANSWM   …   … £2381.89  

3) Arian a dderbyniwyd rhwng 29/03/2020 a 28/04/2021:   

      CYFANSWM   ...   ...              Dim                                                                                                                        

Cynnig ac eilio: HLJ / KJ.    
              
10 ADRODDIAD ARIANNOL/MANTOLEN 2020 - 2021: 
Cyflwynodd y Clerc yr Adroddiad Ariannol blynyddol am y flwyddyn yn diweddu ar y dydd olaf o Fawrth 2021. Roedd y 
gweddill yn £16,668.03 ar ôl cynnwys sieciau heb glirio o £4801.00. Cyflwynwyd copi papur o'r Gwariant a'r 
Derbyniadau ynghyd a'r daflen Cysoni'r Banc. Mae copi o'r daflen honno ynghlwm wrth y Cofnodion yma.  
Roedd arbedion o ran y Gyllideb wedi dod o Grantiau bychan ac nid oedd arian wedi ei wario ar offer awyr agored 
oherwydd fod costau sylweddol ar y Maes Chwarae Ger y Llyn ac ar gae UEFA. Roedd gwariant Nadolig yn is, felly 
hefyd y Wefan a'r Cae Chwarae ac ni fu'n rhaid prynu Halen ar gyfer y ffyrdd. Yn ogystal roedd nifer o'r Cynghorwyr 
wedi gwrthod eu lwfans hefyd. Felly mae'n dda fod gweddill sylweddol. Gwyddom y bydd y sieciau nas cliriwyd yn 
clirio, yn arbennig y £4,000 y mae Barclays yn ei hawlio (Gweler 8.1 yn y Cofnodion yma) oedd heb glirio. 
Derbyniwyd yr adroddiad a chytunwyd i'r Cadeirydd a'r Clerc i arwyddo'r ffurflen Archwilio er mwyn ei throsglwyddo  
i'r Archwiliwr Mewnol yng Nghyngor Gwynedd. Diolchwyd i'r Clerc am ei waith fel Swyddog Ariannol Cyfrifol ac am 
fanylder ei gyflwyniad a'r ffordd y cyflwynwyd y ddwy fantolen a'r daflen Cysoni'r Banc. Cynnig ac eilio: BH/ IO 
 
11 LLWYBRAU / Y FYNWENT: 
1 Y Fynwent 
Adroddwyd fod y cerrig a'r pridd wedi eu clirio. 
2 Llwybrau: 
Yn ôl IO roedd cyflwr y llwybr heibio Gardda yn dderbyniol. 
              
12. ADRODDIADAU ALLANOL: 
1. Grwp Adfywio Llanberis - Adroddiad y Clerc: 
Cynhaliwyd cyfarfod o'r Grwp ar y 5ed o Fai a derbyniwyd nifer o adroddiadau. Un o'r rhai pwysicaf oedd yr un oedd 
yn manylu ar y ffordd y byddai CG yn mynd ati i weinyddu Parc Padarn a Dôl y Goeden mewn perthynas a 
digwyddiadu fel rasus mawr yn y dyfodol. Mae'r ardal wedi ei rhannu yn 6 rhanbarth fel na fydd yn rhaid i bopeth 
ddigwydd ar Gae'r Ddôl. Bydd pob cais yn cael ei sgorio er budd lleol, a bydd ymddygiad y digwyddiad yn cael ei 
gofnodi a'i ystyried cyn caniatau i'r un digwyddiad ddod yn ôl yn y dyfodol. Cafwyd son am wella isadeiladedd, ond 
bydd peth problem parcio yn y ddwy flynedd nesa wrth i geblau trydan y pwerdy gael eu hadnewyddu. Codwyd y 
mater fod rhai rasus yn llawer rhy fawr, mynegwyd na ddylai'r un ras gynnwys cymaint â 1,500 o redwyr fel a welwyd 
yn y gorffennol. Nodwyd fod CG wedi cysylltu a busnesau lleol i weld a ellid eu cael i gynnig gwasanaeth adeg y 
digwyddiadau, i gwmniau lleol gael elwa. Parcio oedd mater arall a gafodd sylw a rhai yn dal i bwyso am gynnwys 
lleoliad yng Nglyn Rhonwy ar gyfer hynny. 
Cafwyd adroddiad am Bartneriaeth yr Wyddfa a'r ymateb a fu, roedd dros 50 mewn cyfarfod a 198 yn lleol wedi anfon 
ymateb i'r ymgynghoriad trafnidiaeth. I ddatrys llawer o broblemau mae'n amlwg bydd angen buddsoddiad 
sylweddol, nid oes neb yn sicr o le y daw hwnnw. 
Cafwyd cadarnhad y bydd Mynydd Gwefru yn cael ei chwalu a bod cwmni Engie yn ymgynghori ar beth i'w wneud a'r 
safle. Crybwyllwyd hefyd y bydd cryn waith adnewyddu yn digwydd yn y pwerdy dros y 4/5 mlynedd nesa ac wrth 
gwrs mae'r cysylltiad gwifrau trydan tanddaearol â is-orsaf drydan Pentir i'w adenwyddu. Caiff hynny effaith ar 
Reilffordd Llyn Padarn ac ar drafnidiaeth wrth ychwanegu llinell newydd. 
Mae'r Amgueddfa Lechi yn ail agor wrth i reolau Covid newid ac mae'r trafodaethau'n parhau mewn perthynas a 
buddsoddiad ariannol yn yr Amgueddfa yn y dyfodol. 
Soniwyd fod CG ag 8 maes gwaith i gryfhau'r economi a gwella gwasanaethau yn sgil Covid. Ymhlith blaenoriaethau 
wrth godi cyfyngiadau mae rheoli trafnidiaeth a parcio ynghyd ag atal parcio anghyfrithlon a thros nos. 
Nodwyd fod pryder yn lleol am arwyddion:  gormodedd ohonynt, diffyg dwyieithrwydd a'r posibilrwydd fod rhai wedi 
eu codi yn anghyfreithlon.            
2. Y Ganolfan: 
Nodwyd fod murlun hardd i gofio T Rowland Hughes, y bardd a'r nofelydd o Lanberis wedi ei osod ar wal y Neuadd 
Fach. Mynegwyd gwerthfawogiad unfrydol o'r gwaith. 
 
12 Y GOFEB:               
Cafwyd trafodaeth ar y cynlluniau a ddaeth i law ar gyfer y Gofeb. Penderfynwyd cyfarfod ymhen yr wythnos i drafod 
y syniadau yn fanylach. [Gwnaed hynny ac argymhellir fod gwerth mewn dau gynllun bydd hyn yn cael sylw y 
cyfarfod nesaf o'r Cyngor]            3/4
             



13 CYFARFOD NESAF:         
Dyddiad y cyfarfod nesaf.  Nos Fercher 9fed o Fehefin, 2021 am 7yh.  
 

   

CYNGOR CYMUNED LLANBERIS     

Cysoni'r Banc 31 Mawrth 2021. 2020 2021 

Gweddill  01.04.2020 4818.16 4,059.85 

(+) Derbyniadau 34586.21 35,920.24 

(-) Taliadau 35344.52 23,312.06 

      

Gweddill 31.03.2021 4059.85 16,668.03 

Yn y Banc 31.03.2021     

Cyfrif Cyfredol 6043.98 16,103.06 

Cyfrif Cadw 5363.67 5,365.97 

  11407.65 21,469.03 

      

  11407.65 21,469.03 

Llai Sieciau nas talwyd 7347.80 4,801 

      

Gweddill 31.03.2021 4059.85 16668.03 

      

      

                
Arwyddwyd a chafwyd yn gywir: 
 
Cadeirydd:  Rhys ap Gwilym 
 
Clerc:          Dei Tomos     Dyddiad 09 Mehefin, 2021.     4/4 


